
Орта мектепті бітірушілерге қойылатын талаптар əрқашан жоғары
болған, бүгін де солай. Бүгінгі заман олардан өзгермелі əлеуметтік-
экономикалық жағдайларға төтеп беретін, инновациялық идеяларды іс жүзіне
асыра алатын, түрлі ақпарат көздерін пайдалана отырып, тиісті шешім
қабылдай білетін біліктілікті талап етеді. Қоғамдық өмірде интеллектуалдық
құндылықтар мен инновациялық технологиялырдың рөлі ұдайы күшейіп,
ақпарат ағыны толассыз тасуда. Кезкелген қоғамдық пайдалы істің
нəтижелілігін сан салалы ақпарат қорын байыту мен оларды мейлінше жедел
жəне тиімді пайдалану біліктілігі анықтайды. Ақпаратты пайдаланудың
тиімділігіне, сапалылығына маманның жалпы білімі мен біліктілігінің,
ойлауы мен танымының барлық түрлері тəуелді. Ал болашық маманның
білімі мен біліктілігін, ойлауы мен танымын дамыту орта мектеп
оқушыларына заман талабына сай сапалы білім берудің негізі  болып
есептеледі.

Қазіргі мектепте білім беру ісінде оқушының интеллектуалдық
шыңдалуына бағытталған жұмыс ғаламдық өркениет талаптарынан кейін
қалып отырғаны өтірік емес. Бұл жұмысты алға асыру үлкен ізденісті,
еңбекті талап етеді. Оның үстіне мұның өзі білім беруші мен білім алушының
жалпы жəне кəсіби қабілетіне, білімі мен біліктілігінің деңгейі мен сапасына
байланысты. Қазіргі білім беру ісінің басты бағыты оқушы санасында
жалпыадамзаттық жəне ұлттық құндылықтарымыздың мəні, қоршаған дүние,
əлем келбетінің тұтастығы туралы ұғымдар мен түсініктер жүйесін
қалыптастыру мақсаты аясында анықталып отыр. Бұл - іргелі мақсат. Оған
жетуге септігін тигізетін инновациялық технологиялардың ғылыми жəне
практикалық маңызы жоғары.

Жалпы айтқанда, технология дегеніміз жоғары мəдениет пен əр істің
нəтижелілігіне бағытталған мақсатты интеллектуалдық еңбектің үлгісі болып
табылады. Қазақ тілі мұғалімі еңбегінің мұндай үлгісіне қол жеткізу оңай
емес. Осы орайда орта мектептегі қазақ тілі мен əдебиеті пəндерінің
мұғалімін жаңа біліммен, білім берудегі инновациялық технологиялармен,
соны дидактикалық құралдармен қамтамасыз етудің деңгейінің төмендігі
əркімге-ақ белгілі болса керек. Ауыл мектептері мұғалімінің осы заманғы
педагогикалық технологияларды шығармашылықпен пайдалану біліктілігін
арттыру саласындағы жұмыстардың да тиісті талаптарға лайықты болмай
отырғанын айтудың да артықтығы жоқ. Мектептегі оқу мен оқыту, негізінен,
оқушыларға дайын ақпаратты хабарлауға ғана бағытталады да, олардың
интеллектісін, когнитивтік ойлау дағдысын қалыптастыру мен дамытуға
жеткілікті көңіл бөлінбейді. Оқушылардың пəн мазмұнының негізін түзетін



ұғымдарды, теориялық түсініктерді игеруі мұғалімнің дидактикалық
қүралдардың интерактивті түрлерін шебер пайдалана білуді талап етеді.
Онсыз оқушының теориялық білімдерін тиянақты қалыптастыру қиын.
Айтылған жайлар орта мектептің қазақ тілі мен əдебиеті пəндері
мұғалімдерін жоғары мектепте дайындау мен қайта дайындаудың сапасын
арттыру бүгінгі күннің көкейкесті міндеті екендігін көрсетеді. Бұл орта
мектептің қазақ тілі мен əдебиеті пəндерінің мұғалімін даярлаудың қазіргі
жағдайына тікелей қатысты.

Орта мектептің қазақ тілі мен əдебиеті пəндері мұғалімдерін
даярлаудың қазіргі жағдайы бұл іспен айналысатын жоғары оқу
орындарының бəрін де ойландыратыны анық. Болашақ мұғалімдерге пəн
мазмұны бойынша сапалы, терең теориялық білім беру жоғары оқу
орындарының да, жоғары оқу орындарының оқытушы-профессорлар
құрамының да басты міндеті екендігінде сөз жоқ. Мамандық аты қазақ тілі
мен əдебиеті болғандықтан,  бұл екі пəннің мазмұнын, теориясы мен тарихын
лайықты деңгейде білу əрбір болашақ маманның алдынан жарқын
болашақтың жарық жолын ашуға негіз болатыны рас. Екінші жағынан,
мұғалім пəн мазмұнының ғана білгірі емес, сол пəн мазмұнын оқушыларға
жеткізудің де кемелі болу керек. Сондықтан қазақ тілі мен əдебиеті пəндерін
оқытудың əдістемесін, оқытудың инновациялық технологияларын, сабақтың
теориясын білудің қажеттілігі даусыз. Пəн мазмұнын қазіргі заман
сұраныстарын қанағаттандыра алатын əдіскерлік біліммен ұштастыра алған
мұғалім ғана кəсіби білікті тұлға бола алмақ. ƏлФараби атындағы Қазақ
ұлттық университетінің филология факультеті бүгінде осы бағытта іргелі
ізденіс жұмыстарын жүргізуде.

Қазақ тілін оқытудың бірнеше бағыттыры бар: а) ана тілі ретінде
оқыту; ə) екінші тіл ретінде оқыту; б) шет тілі ретінде оқыту. Бұлардың
əрқайсысының өзіне тəн мазмұны, əдістемесі, құралдары болады. Біз қазақ
тілін ана тілі ретінде оқыту жайына тоқталмақпыз.
Ана тілі пəні - білім беру ісіндегі басты пəн. Ана тілінің басқа пəндерден
айырықша айырмашылығы бар. Ол айырмашылық ана тілінің білім
жүйесіндегі белгілі бір пəн ғана емес, сонымен қатар барлық басқа пəндерді
оқып-үйренудің бірден-бір құралы екендігінде. Осы себепті ана тілін
оқытудың сапасы оқушылардың тек осы пəн ғана емес, басқа барлық оқу
пəндері бойынша алатын білімдерінің деңгейіне ықпал етеді.

Жоғары мектепте қазақ тілі пəнінің мұғалімін даярлау ісі өте күрделі
құрылымдық тұтастығымен ерекшеленеді. Негізінде, жоғары білімді маман
даярлау ісі қай мамандық бойынша да оңай емесі рас. Əйтсе де болашақ
мұғалімдерді даярлау басқа сала мамандарын даярлаудан күрделі ғана емес,
сонымен қатар өзіндік қиындығы бар, жауапкершілігі үлкен іс болып
есептеледі. Өйткені болашақ мұғалімдірді даярлау оларды мектеп
оқушыларымен кəсіби деңгейде жұмыс жасай білуге баулиды. Ал қазақ
тілінің мұғалімін даярлау ісі болашақ мұғалімдердің мектеп оқушыларын
өмірдің түрлі салаларында ана тілін дұрыс, тиімді пайдалана білуге қабілетті
болып шығуын көздейді. Мұндай мақсаттың мейлінші маңызды, өмірлік мəні



зор болатын себебі – дүние есігін ашып келген адамзат баласы өзінің өмірі
үшін қажетті адамшылық қасиеттердің бəрін ана тілі арқылы табады, ана тілі
арқылы қалыптастырады. Адазат қоғамы тарихында адамның өмір тəжірибесі
мен ақыл-ойы негізінде жинақталған ақпараттық құндылықтар, білім қоры
тіл арқылы сақталады, тіл арқылы игеріледі, тіл арқылы болашақ ұрпаққа
беріледі. Білім беру мекемелеріндегі оқу пəндерін меңгерудің құралы да тіл.
Осының бəрі тілдің адамзат өміріндегі маңызы мен мəнінің қаншалықты
жоғары екеніне көз жеткізеді. Ана тілі пəнінің мұғалімін даярлау ісінің
осындай өзіне ғана тəн ерекшеліктері мен үлкен жаупкершілігі болады.
Сондықтан ана тілін оқыту ісіне, ана тілінің мұғалімдерін даярлау ісіне абай
болу, оған үлкен жауапкершілікпен қарау - білім беру жүйесіндегі əрбір
маманның, əрбір басшының басты міндеті.

Қазақ тілі пəнінің мұғалімдерін даярлаудың мынадай құрамдас бірнеше
саласы бар: а) қазақ тілі пəні бойынша жеткілікті теориялық білім; ə) қазақ
тілін оқыту əдістемесінің теориясы; б) қазақ тілі пəнін оқыту əдістемесін іс
жүзінде пайдалана білу дағдысы; в) қазақ тілін оқыту құзіреттілігі. Бұлар
өзара тығыз байланысты. Бұлардың бірі жоқ жерде басқалары да болмайды.
Мысалы, егер студент, болашақ мұғалім қазақ тілінің теориясын білмейтін
болса, онда ол қалған салалар бойынша да білімсіз болып қалмақ. Ал егерде
ол қазақ тілінің теориясын білгенмен, қазақ тілін оқыту əдістемесінің
теориясын білмейтін болса, онда бұл оның əдістемелік ойлауының
қалыптаспағандығын көрсетеді. Ал əдістемелік ойлауы қалыптаспаған
мұғалім əдістемелік ұғымдардан бейхабар қалады. Əдістемелік ұғымдардан
бейхабар адам білім алушыларға сапалы білім бере алмайды. Айналып
келгенде, əдістемелік ойлауы, оқыту əдістемесінен тиісті білімі
қалыптаспаған болашақ мұғалімнің кəсіби құзіреттілігі де қалыптаспайды.
Ана тілі пəні мұғалімін даярлау дегеніміз болашақ маманға ана тілі бойынша
білім беру ғана емес. Студент жоғары оқу орнында қанша мол білім
жинағанмен, сол білімін іс жүзінде пайдалана алмайтын болса, онда оны
білімді деп есептеуге болмайды. Пайдаға аспаған білімнен қайыр жоқ. Маман
өзінің бойындағы білімді іс жүзінде пайдалануы, пайдаға жаратуы үшін, оған
арнайы құрал керек болады. Ана тілін оқыту əдістемесі маманның өз
бойындағы білімді іс жүзінде пайдалануын, пайдаға жаратуын қамтамасыз
ететін осы құрал қызметін атқарады.

Қазақ тілін оқыту əдістемесі бойынша теориялық білім беру болашақ
мұғалімдердің қазақ тілін оқыту үдерісі туралы іргелі ғылыми-əдістемелік
білім қорының қалыптасуын қамтамасыз етеді. Екінші жағынан, қазақ тілі
пəнінің мұғалімі оқушыларға тиісті білім беріп қана қоймайды, сонымен
бірге қазақ тілі негізінде тəрбие береді. Бұл өте маңызды. Бұл жерде білім
беру мен тəрбие берудің өзара сабақтастығын анық түсінудің пайдасы зор.
Бүгінде білім беру мекемелерінде білім беру ісі бір бөлек, тəрбие беру ісі бір
бөлек жүріп жататыны бар. Бірақ мынаны ескеру керек: білім беру ісі - адам,
маман тəрбиелеудің бірден-бір құралы. Білім беру ісінен тыс, білімсіз тəрбие
беремін деу - үлкен қателік. Білімсіз беремін деген тəрбие құмға құйған су
сияқты болмақ. Тəрбие адамға ізгі білім, игілікті дағды, біліктілік арқылы



беріледі. Тəрбие берудің басқа жолы жоқ. Тəрбиесіздік білімсіздіктен
шығады. Білімнің жоқтығы - ақылдың кемдігі деген сөз. Қазақ тілінің
болашақ мұғалімі осыны есте мықтап ұстауы шарт.

Болашақ мұғалім үшін қазақ тілін оқытудың мазмұнын, əдістері мен
ұйымдастыру жолдарын игерудің қажеттілігі даусыз. Сондықтан жоғары оқу
орындарында қазақ тілінің мұғалімдерін даярлауда оқу үдерісінің барлық
кезеңдерін қамтитын оқыту əдістемесінің жалпы мəселелерін, қазақ тіл
білімінің барлық салаларын оқытуға ерекше жауапкершілікпен қарауға тура
келеді. Сонымен қатар оқушылардың тілін дамытудың əдістемесін,
оқушылардың білімін бақылау мен бағалаудың əдістері мен тəсілдерін
арнайы зерттеу, оның нəтижелерін өндіріске енгізу, тиімді пайдалану
əрқашанда ерекше өзекті мəселелердің қатарында тұрады. Оқытудың қазіргі
құралдарын пайдалана білу, қажетті дидактикалық құралдарды жасаудың, іс
жүзінде пайдаланудың амалдарын, тəсілдерін меңгеру - өз алдына бір сала.
Осындай əр сала бойынша қалаптасатын білім, дағды, біліктілік негіздері
аясында мұғалім оқыту əдістемесінің жалпы теориялық қағидаларын, соны
жетістіктерін озық тəжірибемен ұштастыра отырып, өзінің кəсіби қызметін
жоғары сапалық деңгейде атқаруға ұдайы ұмтылуы аса маңызды. Оның
мынадай себептері бар: белгілі бір пəнді оқыту əдістемесі ғылыми тұрғыда
қаншалықты толық зерттелгеніне қарамастан, ол зерттеулер бүгінгі күннің
даму қарқынына ұзақ шыдас бере алмайды. Бүгін жаңа болып есептелген
ғылыми-əдістемелік үлгі ертең де сол жаңа, пайдалы болып қала алмайды.
Екіншіден, қазақ тілі пəнін оқыту əдістемесі ғылым пəні, оқу пəні ретінде
қаншалықты маңызды екеніне қарамастан, бұл салада осы күнге дейін іргелі
ғылыми зерттеуге немесе сапалы оқулыққа қолымызды жеткізе алмай келе
жатқанымыз шын. Қолда бар еңбектер бүгінгі күннің өскелең талаптарына
жауап бере алмайды десек, артық айтқан болмаймыз. Мұндай жағдайда қазақ
тілі пəні мұғалімінің кəсіби білімі мен дағдысын, біліктілігін жоғары оқу
орнынан кейін өздігінше ұдайы жетілдіріп отыруының өмірлік пайдасы
үлкен.

Қазақ тілін оқыту əдістемесі тілдің адам өміріндегі, қоғамның
əлеуметтік дамуындағы маңызы, тіл мен сана, сөз бен ойлау арақатынасы
туралы лингвистикалық, психологиялық қағидаларға сүйенетіні белгілі. Бұл
ретте қазақ тілін оқыту əдістемесі тіл білімінің тілдің əлеуметтік қызметі мен
мəні жайындағы теориялық қағидаларына сүйенеді. Бірақ қазақ тілін оқыту
əдістемесін қазақ тілінің құрамдас бір саласы ретінде түсінуге болмайды. Іс
жүзінде қазақ тілін оқыту əдістемесі пəні мен қазақ тілі пəнін бір санап,
жоғары оқу орындарының оқу жоспарынан бірін шығарып тастауды
жаңалық, иннавация деп есептеу тəжірибесі де кездеседі. Мұндай тəжірибе
жалпыға міндетті мемлекеттік стандартты (білім беру бағдарламасын)
орындаудан бас тарту ғана емес, мұндай тəжірибенің қазақ тілі пəнінің
болашақ мұғаліміне, оның болашақта оқытатын оқушыларына қиянат
болатынын ескеру артық емес.

Қазақ тілін оқыту əдістемесі педагогикалық ғылымдардың саласына
жатады. Ол оқушылардың дұрыс ойлау, дұрыс сөйлеу, бір-бірінің сөзін



дұрыс түсіну, ауызша да, жазбаша да ойын дұрыс, жүйелі жеткізе білу
қабілетін дамытып, қажетті дағдыларын, білігін, жеке тұлға ретінде дүниеге
көзқарасының, дүниетанымының негізін қалыптастыру жолдарын
қарастырады. Бұлар - оқу үдерісінің құрамдас бөліктері. Қазақ тілін оқыту
əдістемесінің пəні - оқыту үдерісі.

Ана тілі қазақ мектебінің оқушылары үшін таным құралы, білім, тəрбие
алу құралы, ойлау формасы болып табылады. Оқушының ақыл-ойының өз
деңгейінде дамуы, қоғамның лайықты мүшесі болып қалыптасуы оның
тілінің, ойлауы мен сөйлеуінің тиісті талаптарға сай дамуымен тікелей
байланысты. Қазақ тілін оқыту əдістемесі осындай мақсаттарды көздейді.
Сондықтан оқыту əдістемесінің пəні оқыту үдерісін тұтас қамтиды. Сөйте
тұра қазақ тілін оқыту үдерісінде оқыту əдістемесінің мазмұны оқушылар
үшін беймəлім болып қала беруі мүмкін. Оқушы қазақ тілі пəнінің мазмұны
аясында тиісті білім, дағды, білік алғанмен, осы үдерісте мұғалімнің оқыту
əдістемесінің мəніне бойлай алмайды. Оқыту əдістемесі мұғалімнің пəн
мазмұны бойынша тиісті білімді оқушының меңгеруіне қызмет ететін
құралдар мен əдістерді тиімді пайдалану əрекетінде жүзеге асады.

Оқыту əдістемесі оқу үдерісінің барлық кезеңдерін, құрамдас
бөліктерін тұтас қамтиды дедік. Оқу үдерісінің құрамдас бөліктері мынадай
болады: а) білім мазмұны (білім, дағды, білік); ə) мұғалім əрекеті; б)
оқушылардың əрекеті. Оқушылардың білімін бақылау мен бағалау əдістері де
оқыту үдерісі аясында қарастырылады. Бұл жерде мынаны ескеру дұрыс: оқу
үдерісінде оқушының əрекеті мен мұғалімнің əрекеті екі дара емес, бір-
бірімен тығыз байланысты, өзара бірлікте жүзеге асады. Сондықтан оқыту
əдістемесі оқу үдерісіндегі оқушы мен мұғалімнің əрекеттерін өзара
үйлескен, бірлескен əрекет ретінде қарастырады.

Айтылған жайлар негізінде қазақ тілін оқыту əдістемесінің мынадай
бірнеше міндеттерін атауға болады: а) қазақ тілін ана тілі ретінде оқытудың
мақсаттары мен міндеттерін анықтау; ə) оқытудың мазмұнын анықтау:
оқушыларға арналған оқу бағдарламаларын, оқу кешендерін жасау,
оқулықтар жазу; б) оқытудың əдістерін, тəсілдерін, дəріс үлгілерін,
əдістемелерін,  құралдарын əзірлеу; в) оқушылардың білімін бақылау əдістері
мен бағалау өлшемдерін анықтау. Сөйтіп, қазақ тілін оқыту əдістемесі
оқытудың мақсаттары мен міндеттерін, мазмұнын анықтайды, əдістерін
жасайды, бақылау мен бағалау өлшемдерін қалыптастырады.

Оқыту əдістемесінің жалпы ұстанымдары дидактикада негізделетіні
түсінікті. Қазақ тілін оқытудың ұстанымдары жалпыдидактикалық
ұстанымдарды негізге ала отырып, қазақ тілін оқытудың өзіне тəн
мақсаттары мен міндеттеріне сай анықталады. Дидактика ұстанымдары
жалпы болғанда, қазақ тілін оқыту ұстанымдары жалқы ерекшеліктерімен
сипатталады.

Қазақ тілін орта мектерте оқытуда мынадай жалқыдидактикалық
ұстанымдар басшылыққа алынады: а) оқытуда теориялық білімге сүйене
отырып, практикалық бағытты ұстану; ə) қатынас құралы ретінде оқыту; б)



сөйлеу əрекеті ретінде оқыту; в) тілдік деңгейлерді сипаттаудағы
синхрондылық.
Қазақ тілін оқыту əдістемесінің даму кезеңдеріне байланысты аталған
ұстанымдар өзгеріп отырады. Əр кезең оқытудың жаңа ұстанымдарын
ұсынады. Жалқы дидактикалық ұстанымдар пəнді оқытудың құрамдас
бөліктерін қамтып, басты бағытты белгілейді.

Қазақ тілі пəнін оқыту əдістемесі пəнінің маманы өзінің кəсіби
қызметінде мұғалімнің, əдіскердің, педагогтың, психолгтың, тілші мен
əдебиетшінің ісін бірдей атқаратыны сырттан қараған қарапайым адамның
көзіне де шалынбай қалмайды. Бұл мəселеге арнайы көңіл бөліп, ғылыми
тұрғыдан қараған жағдайда, оқу əдістемесінің арнасында бірнеше ғылым
салаларының ұштасқан қызметі аңғарылады. Мұның өзі қазақ тілін оқыту
əдістемесінің ғылым ретінде бірнеше ғылым салаларымен тығыз байланыста,
бірнеше ғылым салаларының тоғысында тұрған, пəнаралық сипаты басым
ғылым екендігін көрсетеді.

Оқыту əдістемесі педагогика ғылымының бір саласы ретінде жеке
тұлғаның қалыптасуының белгілі бір қырларын қарастыратыны белгілі.
Оның басқа ғылым салаларымен байланысы осыдан басталады. Бұл ретте
қазақ тілін оқыту əдістемесінің ғылым ретінде тіл білімімен, əдебиеттанумен,
педагогикамен, психологиямен байланыстарының  тамыры тереңде жəне
барынша анық екендігі түсінікті. Сонымен бірге бұл пəннің философиямен,
мəдениеттанумен, əлеуметтанумен тығыз байланысы бар.
Қазақ тілін оқыту əдістемесінің қазақ тіл білімімен байланысы мына салалар
бойынша жүзеге асады: а) тіл білімінің ұғымдары, терминдері
пайдаланылады; ə) қазақ тіл білімінің даму деңгейі қазақ тілін пəн ретінде
оқытудың мазмұнын анықтайды; б) қазақ тілін оқытудың əдістері, түрлері,
дидактикалық құралдары қазақ тілі пəнінің мазмұнына сəйкес анықталыды;
қазақ тілін оқыту əдістемесінде жалқыдидактикалық ұстанымдар
қолданылады.

Философия бар ғылымның əдіснамалық негізі қызметін атқаратыны
бұрыннан айтылып келеді. Қазіргі заманда да бұл қағиданың өзектілігі
жоғары. Қазақ тілін оқыту əдістемесінің əдіснамалық жүйесі философияға
негізделеді. Оқушының жаңа тақырып негізінде жаңа білім алуы, өзіне бұған
дейін белгісіз болып келген құбылысты қабылдауы, тануы, білуі, ұғуы -
күрделі үдеріс. Оқушының жаңа білімді игеру үдерісі, жалпы сипаттағанда,
сезімдік жəне ойлау сатылары арқылы өтіп, нəтижесін тəжірибе жүзінде
тексерумен аяқталады. Басқаша айтқанда, баланың білім алуы өмірдің
шындық құбылыстарымен тығыз байланыста болады. Философияда бұл
таным үдерісіне сəйкес келеді. Оқушылардың білім алу əрететін осы үдеріс
сатылары туралы философиялық қағидаларға сүйене отырып тануға болады.
Ал бұл үдеріс тілдік формалар түрінде жүзеге асады. Сондықтан оқушының
таным үдерісі арқылы алған тілдік бірліктер (сөз, сөз тіркесі, фразеологизм,
сөйлем, мəтін) туралы білімін өзінің өмір тəжірибесінде, іс жүзінде (оқуда,
ойында, еңбекте жəне басқа салаларда) орнын тауып пайдалануына ерекше
көңіл бөлінеді.



Тіл мен сананың, сөйлеу мен ойлаудың арасындағы байланыс бары
ертеден бері айтылып келеді. Адамның ойы тек тіл арқылы ғана
нақтыланады, тіл арқылы ғана ұғылады. Оқушы тіл арқылы өзінің ойын
жүйеге түсіреді, нақтылайды, негіздейді, басқаларға жеткізеді. Тілдік
бірліктерсіз, тілсіз оқушының ойын, ойлауын дамыту, танымын байыту
мүмкін болмайды. Оқыту əдістемесі ғылым ретінде өзінің əдіснамалық
ұстанымдарын философияның осы бағыттағы іргелі қағидалары негізінде
анықтайды.
Қазақ тілін оқыту əдістемесі оқушының қазақ тілі туралы білімді қабылдау,
есте сақтау, еске түсіру жəне өзінің өмір тəжірибесінде пайдалану, ойлау
қабілетінің даму үдерістерін бақылау мен бағалауда психология ғылымының
қағидаларына сүйенеді. Білім беру ісінде оқушылардың білуі, тиісті
дағдылары мен біліктерінің қалыптасуы, білуге деген ынталарының,
талаптарының оянуы мəселелерін пайымдауда қазақ тілін оқыту əдістемесі
психология ғылымының заңдылықтарын негізге алады. Психология
ғылымында оқушылардың ақыл-ой еңбегінің үдерісін зерттеу саласында
жинақталған білім қорын лайықты пайдалана білу де оқыту əдістемесінің
дамуына, жетілуіне игі əсерін тигізеді. Бұл орайда оқушылардың жас
мөлшеріне қарай салыстыру, талдау мен жинақтау, жалқыдан - жалпыға,
жалпыдан жалқыға көшу, белгіліден - белгісізге, белгісізден белгіліге ауысу,
ой түю, пікір негіздеу секілді ойлау операциялары да ескеріледі. Осы жəне
оқыту əдістемесіндегі қызығу, талап, ынта, қабылдау, түсіну, есте сақтау,
білім, дағды, білік, қалыптасу, даму секілді негізгі ұғымдар психологиядан
енген ұғымдар қатарына жатады. Оқушының білім алу үдерісінің сатыларын,
құрылым-жүйесін сипаттайтын ұғымдар да психологиядан алынған. Осының
бəрі оқу əдістемесінің жүйесінде оқушының білім алу үдерісін, жалпы оқыту
үдерісін ұймдастыруда, оның нəтижелілігін бақылау мен бағалауда
психология ғылымының алатын өз орны барын көрсетеді.

Қазақ тілін оқыту əдістемесінің дидактикамен байланысы ерекше назар
аударуды қажет етеді. Оқытудың мақсаты, оқытудың мазмұны, оқыту
үдерісі, оқыту ұстанымдары жəне басқа осылар секілді ұғымдардың түп
негізі дидактикадан шығады. Дидактиканың ұстанымдары дегенде, еске
оқытудың ұстанымдары келеді. Дидактикада оқу пəндеріне ортақ оқытудың
бірнеше ұстанымдары негізделген. Олардың құрамы туралы түрліше пікірлер
бар. Солардың ішінде мына ұстанымдарға назар аударған дұрыс: а)
ғылымилық; ə) жүйелілік; б) жалғастылық; в) қолжетімділік; г) беріктілік; д)
көрнекілік; е) теория мен практиканың байланыстылығы; ж) оқытудың жеке
тұлғаға бағытталуы; з) оқушының өздік еркіндігі. Бұл ұстанымдар оқу
пəндерінің бəрінде, солардың ішінде қазақ тілін оқыту ісінде де жетекші,
анықтаушы қызмет атқарады. Көрсетілген ұстанымдар оқытудың тəрбиелік
мəні, дамытушылық мəні сияқты жалпыдидактикалық мақсаттарына қызмет
етеді.

Жоғарыда қазақ тілін оқыту əдістемесінің міндеттері қатарында
оқытудың əдістері көрсетілді. Əдетте оқыту əдістері туралы аз айтылмайды.
Оқыту əдісі дегеніміздің оқу мазмұнына сай білім білім, дағды, білік



қалыптастыру жолында мұғалім мен оқушының өзара бірлесе жүргізген
жүйелі, мақсатты əрекетінің үдерісі екендігі туралы анықтаманыың мəні
білім беру саласындағы мамандарға түсінікті. Бірақ оқыту ісіндегі оқушы
мен мұғалімнің бірлескен əрекеті тəжірибе жүзіндегі нақты үлгілері
мұғалімдер үшін қолжетімді деп айтуға ерте. Оның үстіне оқыту əдістері
туралы теориялық қағидаларды мұғалімдердің іс жүзінде пайдалануына
лайықтап, өндіріске енгізуге дайындау ісі саласында да айтарлықтай
жетістіктерге қол жеткізе алмай отырғанымыз өтірік емес. Қолда бар
жетістіктерді насихаттау, мұғалімдерге ұсыну жағы да жетісіп тұрмағаны
рас. Тіпті пəн бойынша мемлекеттік стандарттың өзін мұғалімдердің қолына
ұстауына, көруіне жағдай жасалған деп айту қиын. Мұндай жағдайда
мұғалімдер корпусы оқыту əдістері туралы азды-көпті қолда бар еңбектерді
оқу үдерісінде толық пайдаланып жүр деп айту артық.

Жоғары мектепте филологиялық білім беру ісінде қазақ тілін оқыту
əдістемесінің маңызы зор. Қазақ тілін оқыту əдістемесін оқытудың маңызы
мен мəніне үстірт қараған жағдайда жоғары филологиялық білім берудің
практикалық маңызы жойылады.

Резюме
В статье рассматривается место и роль методики преподавания

казахского языка в филологическом образовании


